Antur yr Actau


Paul –  negesydd personol i Ffelics
Actau pennod 23, adnod 23– 35
Dychmyga’r olygfa! Paul yn cael ei roi ar geffyl a’i gludo i’r pencadlys yng Nghesarea gyda byddin o’i gwmpas i’w amddiffyn rhag ofn bod yr Iddewon yn ceisio ei ladd.  
Fe weli di fod llythyr y swyddog o Jerwsalem, Clawdiws Lysias, at Ffelics y llywodraethwr, wedi newid ychydig ar y ffeithiau. Mae Clawdiws am i Ffelics feddwl yn uchel ohono, ac yn pwysleisio ei fod wedi achub croen y dinesydd Rhufeinig hwn.  Does dim sôn am ei chwipio cyn ei holi!
Rydyn ni i gyd yn euog o wneud hyn rywbryd neu gilydd.  Rydyn ni am i bobl ein gweld ni mewn golau da, ac felly yn lliwio ychydig ar y ffeithiau.  Ond er ein bod ni’n gallu twyllo pobl, dydyn ni ddim yn gallu twyllo Duw.  Mae e’n ein gweld ni fel rydyn ni ac yn gwybod am bob gwendid a chamgymeriad. A does dim ots am hynny – achos mae Duw fel tad yn ein caru ac yn barod i faddau i ni.
Mae’r Ffelics yma yn gymeriad diddorol  – dyma’r caethwas cyntaf i ddod yn lywodraethwr. Roedd yn ddyn drwg iawn, oedd yn derbyn llwgrwobryon, ac yn cyflogi pobl i ladd ei wrthwynebwyr. Roedd wedi priodi 3 gwaith – y tro olaf gyda Drwsila, merch Herod Agrippa.
Roedd llawer o’i le ar fywyd Ffelics.

Doedd Ffelics ddim yn hidio llawer am Dduw a’i orchmynion.

Roedd Ffelics angen i rywun ddangos hyn iddo – a Paul oedd y dyn i siarad yn blaen a rhannu’r newyddion da am Iesu gydag o. 
Ydy Duw wedi anfon rhywun fel Paul atat ti i siarad am Iesu?

Wyt ti wedi bod yn barod i wrando?

Ac ar ôl gwrando, beth wyt ti wedi ei wneud wedyn?

